
ABSTRAK 

KAJIAN TERHADAP TAHAP HAKISAN DI PLOT CERUN 

BERDASARKAN JENIS TANAH DAN LITUPAN 

TUMBUHAN 

Keadaan iklim di Malaysia telah menggalakkan proses hakisan di kawasan cerun. 

Fenomena hakisan cerun boleh menyebabkan kejadian tanah runtuh yang meragut 

nyawa serta merosakkan harta benda. Oleh itu, kajian terhadap hakisan sentiasa 

dijalankan bagi memantau kawasan yang berpotensi untuk terhakis. Pada tahun 

2010, kajian dalam menilai kadar hakisan di kawasan cerun telah dilaksanakan bagi 

mengkaji pengaruh jenis tanih dan litupan tumbuhan ke atas permukaan tanih 

dengan menggunakan dua ujian iaitu 1) ujian kandungan lembapan tanih dan 2) 

ujian saiz partikel tanih. Kaedah ini menggantikan kaedah sebelumnya seperti ujian 

pipet dan ujian hidrometer yang memerlukan tempoh masa yang lama bagi 

mendapatkan analisis data. Kajian ini dijalankan di tiga kawasan iaitu 1) kawasan 

bukit kelapa sawit, 2) kawasan lereng cerun Sekolah Sains Sosial,' UMS dan 3) bukit 

UMS yang mempunyai luas plot serta sudut cerun yang sama dengan andaian 

ketiga-tiga plot akan memberikan jumlah hakisan yang sekata. Namun begitu, 

didapati bahawa ketiga-tiga kawasan mempunyai jumlah hakisan yang berbeza. 

Kawasan plot 2 mempunyai kadar hakisan yang tinggi sebanyak 3.5 kg berbanding 

kawasan plot 3 sebanyak 2. 7 kg dan kawasan plot 1 sebanyak 2.3 kg. Kajian ini 

mendapati plot 2 mengandungi jumlah pasir yang tinggi dan ia menunjukkan 

bahawa kawasan tersebut mudah terhakis, manakala, plot 1 mempunyai jumlah 

hakisan yang rendah kerana terdiri daripada jenis tanih liat yang mempunyai saiz 

butiran lebih kecil berbanding pasir. Plot 2 dan plot 3 terdiri daripada jenis tanih 

yang sama tetapi plot 3 kurang terhakis disebabkan oleh faktor litupan tumbuhan. 

Kawasan plot 3 terdiri daripada rumput lalang dan kawasan plot 2 terdiri daripada 

rumput biasa. Kawasan plot 1 pula, terdiri daripada tumbuhan jenis lumut yang 

berfungsi untuk menyerap lebihan lembapan tanih serta membantu dalam 

menguatkan struktur tanih. Oleh itu, kawasan plot 1 adalah kawasan yang lebih 

stabil berbanding plot 2 dan plot 3. Selain daripada itu, kajian ini telah menghasilkan 

tiga indeks hakisan daripada data hujan dan data hakisan bagi menilai potensi 

keterhakisan tanih di kawasan cerun. 

ABSTRACT 

Climate conditions in Malaysia have encouraged the process of erosion on the slope. 

This phenomenon can cause landslide that affect lives and destruction of properties. 

Therefore/ the study of erosion is always carried out to monitor and control the 

potential of erosion. In 201� a research has been conducted to assess the rate of 

erosion on slope was carried out to study the influence of type of soil and plant 

cover on the soil surface by using two tests: 1) test the moisture content of soil and 

2) test the soil particle size. These methods have replaced previous methods such as

pipette and hydrometer tests which required long period of time for data analysis. 

The study was conducted in three areas/plots: 1) oil palm hills/ 2) slope of School of 

Social Sciences/ VMS and 3) University Malaysia Sabah hill. By using the same size 

of plot and gradient these three plots are assumed to have a constant amount of 

erosion. However, it was found that all of the three areas have different amounts of 

erosion. Plot 2 has a high attrition rate of 3.5 kg compared to plot 3 of 2.7 kg and 

plot 1 of 2.3 kg. This study has found the plot 2 contains a high amount of sand 

and it shows that the area is easily to get erode. Meanwhile/ plot 1 has a low 

amount of erosion as it consists of clay which is smaller than sand. For plot 3, it 

shows less erosion because of the vegetation cover factor, even though it is the 

same type of siol as plot 2. It also consists of weeds compared to the plot 2 area 

that has ordinary grass. Plot 1 consists of algae which absorbs excess moisture in 

the soil and helps in strengthening the structure of the soil. Thus/ plot 1 is more 

stable than plot 2 and plot 3. In addition the study has produced three erosion 

index by rainfall and erosion data to assess the potential of slope erosion. 

BAB 1 

PENDAHULUAN 

1.1 Pengenalan 

Malaysia merupakan negara yang mengalami iklim khatulistiwa dengan mencatat 

cuaca panas 30
°

C dan tahap kelembapan 80 % serta menerima jumlah hujan 

sebanyak 2400 mm sepanjang tahun (Jabatan Meteorologi, 2010). Faktor iklim ini 

telah menggalakkan proses hakisan tanih berlaku dengan aktif contohnya keamatan 

hujan yang tinggi menyebabkan tanih mudah terhakis di kawasan cerun 

(Mohmadisa et. al., 2012). 

Hakisan tanih berlaku disebabkan oleh dua faktor utama iaitu i) kecerunan 

dan ii) graviti (Brady dan Weil, 2007). Selain daripada itu, hakisan akan menjadi 

lebih aktif pada kawasan yang terdedah tanpa litupan tumbuhan. Namun begitu, 

hakisan tanih juga dipengaruhi oleh faktor lain seperti sifat tanih, saiz tanih dan 

jenis tanih. Bagi partikel tanih yang lebih berat seperti pasir dan batu kerikil, ia lebih 

senang terhakis berbanding partikel tanih yang lebih kecil seperti tanih liat dan 

kelodak (Mokhtar, et al., 2011). Menurut Sharifah Mastura (2000), faktor topografi 

juga mempengaruhi kadar hakisan di kawasan cerun. Semakin curam kawasan 

cerun itu semakin berpotensi tanih untuk terhakis. Kajian yang telah dilakukan pada 

kecerunan 27
° 

telah menunjukkan kawasan cerun tersebut mampu kehilangan 

tanih sehingga mencapai 130 tan per hektar setahun. Selain daripada itu, menurut 

Jabatan Pertanian Malaysia (2010) pula, tanah tinggi di Malaysia yang mempunyai 

darjah kecerunan lebih 20
° 

dikelaskan sebagai sangat curam dengan purata 

kehilangan tanih dianggarkan sebanyak 150 tan per hektar setahun. 

Terdapat dua jenis hakisan iaitu hakisan pada skala besar dan hakisan pada 

skala kecil. Hakisan skala besar menjelaskan fenomena runtuhan di kawasan tanah 

tinggi manakala hakisan pada skala kecil berlaku di kawasan pembinaan. 



Sebanyak 95% kejadian bencana alam dan kemusnahan berhubung kait dengan 

hakisan berlaku di negara-negara sedang membangun (Temesgen et. al., 2001). 

Kejadian ini juga berlaku di Malaysia dengan menilai impak hakisan cerun yang 

serius sehingga menyebabkan kematian dan kerosakan harta benda. 

Kejadian tanah runtuh di negara ini semakin meningkat bermula pada 11 

Disember 1993, di mana satu daripada tiga blok kondominium di Highland Tower, 

Hulu Klang, Selangor, runtuh dan mengorbankan 48 nyawa. Pada 30 Jun 1995, 21 

orang terkorban manakala 23 orang yang lain tercedera dalam kejadian tanah 

runtuh di jalan susur Genting Highland. Kejadian tersebut berpunca daripada hujan 

lebat yang mengakibatkan larian air permukaan bergerak deras dan 

menghanyutkan pokok serta tanih berhampiran terowong Karak. Pada 6 Disember 

2008, kejadian tanah runtuh di Taman Bukit Mewah, Bukit Antarabangsa, Ampang, 

meragut lima nyawa dan menimbus 14 buah bangle mewah. Pada 29 Januari 2011, 

tanah runtuh dan banjir lumpur akibat hujan yang berterusan telah menimbus 

beberapa penempatan di Sandakan. Pada 10 April 2011, tanah runtuh berskala 

besar di jalan Ranau-Kundasang telah menjejaskan sistem perhubungan utama di 

kawasan tersebut (Jabatan Kerja Raya, 2011). Fenomena yang berlaku di negara 

kita ini jelas menunjukkan bahawa impak hujan ke atas tanih memberi kesan 

terhadap kawasan cerun. 

Justeru, kajian terhadap tanih perlu diteruskan terutamanya dalam aspek 

kadar hakisan tanih bagi menilai potensi hakisan di suatu kawasan cerun. 

Berdasarkan kajian sebelumnya, terdapat beberapa kaedah konvensional yang 

dikenalpasti dalam menilai kadar hakisan tanih contohnya kaedah Wischmeier dan 

Smith, kaedah Nomograf, kaedah Bouyoncos dan kaedah skala ROM. Bagi 

penyelidikan ini, konsep kajian adalah sama seperti kajian sebelumnya, namun 

begitu, kaedah yang digunakan adalah berbeza kerana kajian ini menggunakan 

dua teknik ujian bagi mendapatkan hasil dapatan di ketiga-tiga kawasan cerun. 

2 



Kajian ini akan meneliti kadar hakisan di tiga kawasan iaitu i) kawasan 

lereng bukit kelapa sawit Kg. Tenghilan, ii) kawasan lereng cerun Sekolah Sains 

Sosial dan iii) kawasan bukit Universiti Malaysia Sabah. Plot hakisan yang 

mempunyai saiz keluasan sama diletakkan pada setiap cerun yang mempunyai 

darjah kecerunan 50
° . Lanjutan berkenaan kajian ini dijelaskan pada latar 

belakang penyelidikan. 

1.2 Latar belakang penyelidikan 

Pengkajian ini adalah untuk meneliti kadar hakisan tanih di tiga kawasan kajian. 

Kaedah yang digunakan adalah meletakkan plot hakisan di ketiga-tiga kawasan 

cerun iaitu i) plot 1:. kawasan lereng bukit kelapa sawit Kg. Tenghilan, ii) plot 2: 

kawasan lereng cerun Sekolah Sains Sosial, UMS dan iii) plot 3: kawasan bukit 

UMS. Ketiga-tiga plot mempunyai keluasan yang sama iaitu 2 meter (L) x 3 meter 

(P) dan terletak pada 50
° 

kecerunan dengan andaian kadar hakisan di ketiga-tiga

kawasan adalah sama. Kajian ini telah dijalankan dalam tempoh 6 bulan bermula 

pada bulan Julai 2010 sehingga bulan Disember 2010. Jangka masa ini adalah 

untuk menilai perbezaan taburan hujan dan jumlah hakisan setiap hari sepanjang 

kajian tersebut. Sepanjang tempoh kajian, sampel dikutip setiap kali selepas hujan 

dari kawasan lapangan kemudian dibawa ke makmal untuk diuji. Namun demikian, 

penyelidikan ini perlu meneliti isu dan matlamat pada kajian. Oleh itu, keterangan 

lanjut pada pernyataan masalah. 

1.3 Pernyataan masalah 

Malaysia merupakan negara yang mengalami iklim khatulistiwa iaitu menerima 

keamatan hujan yang tinggi sepanjang tahun. Bentuk muka bumi semula jadi 

yang bercerun dan berbukit serta faktor hujan yang lebat mampu untuk 

mempengaruhi keadaan larian air permukaan dan menggalakkan proses hakisan 

tanih. Hakisan merupakan fenomena yang sentiasa berlaku pada kawasan tanah 

tinggi dan lebih aktif pada musim hujan. Air hujan yang jatuh ke permukaan bumi 

mampu melonggarkan partikel ikatan tanih. Tanih sebenarnya mempunyai zarah

zarah yang saling terikat diantara satu sama lain. Jumlah hujan yang tinggi akan 

menghasilkan jumlah hakisan yang banyak (Rahardjo et. al., 2001). 

Hakisan merupakan proses utama geomorfologi yang menyebabkan 

kegagalan terhadap kestabilan cerun. Apabila hujan turun dengan lebat, ia akan 

menyerap masuk ke dalam tanih sebagai proses infiltrasi. Lebihan hujan akan 

menyebabkan zarah menjadi longgar lalu mengangkut tanih. Proses ini dikenali 

sebagai proses penanggalan. Proses hakisan yang berlaku akan menghasilkan alur 

air yang akan menyebabkan tanah runtuh (Morgan, 1986). Dalam konteks ini, 

hujan secara langsung memainkan peranan penting sebagai agen utama yang 

mengakibatkan hakisan. Namun, kadar keterhakisan pada suatu kawasan cerun 

itu berkurangan apabila terdapat tumbuhan yang berperanan sebagai "penutup 

bumi11

• Perbezaan jenis tumbuhan pada permukaan tanih juga memberi impak 

yang berbeza pada permukaan tanih.

Oleh itu, penyelidikan ini perlu dilaksanakan bagi mengkaji kadar hakisan di 

kawasan cerun dengan meneliti hubung kait diantara jenis tanih dan litupan 

tumbuhan kerana nilai keterhakisan boleh dijadikan panduan dalam merancang 

pembangunan cerun dengan lebih lestari. Dalam pengkajian ini terdapat beberapa 

matlamat yang dijadikan rujukan bagi menjalankan penyelidikan terhadap kadar 

keterhakisan tanih. Namun begitu, terdapat beberapa persoalan yang timbul 

sebelum menjalankan kajian iaitu pengkaji perlu memahami apa itu hakisan, 

bagaimana kejadian hakisan berlaku dan apakah faktor yang menyebabkan 

keadaan ini berlaku?. 

Secara umum, hakisan merupakan fenomena yang sentiasa berlaku 

disebabkan oleh dua faktor iaitu kecerunan dan tarikan graviti. Proses hakisan lebih 

signifikan terutamanya di iklim tropika kerana faktor cuaca yang mengalakkan 

proses luluhawa (Brady dan Weil, 2007). Kadar hakisan tanih di suatu kawasan juga 

adalah berbeza. Oleh itu, beberapa indikator perlu ditetapkan dalam menjalankan 

kajian ini. 

